
Хĕвел те килте ăшăрах текен туйăм

анне сĕчĕпех юнăмра юлчĕ-ши?

Кушлавăш текен çав вун ик яллă уйăм

кун-çулăмăн тĕнĕлĕ, чунăм ăшши.



Анне чĕрçине улăштарчĕ хыт çĕр,

кипке чĕркевне çут тӳпе ылмаштарчĕ.

Сăпка юррине илтсенех пурĕ пĕр

асамлă хăват хальхине йăлт мантарчĕ.



Туратшăн хакли вăл – пĕрремĕш папка,

кайран туратран пысăк йывăç çĕкленĕ.

Баха пĕличчен чылай тунă «паппа»,

асамлă сăпка юррине эп итленĕ.



Эй, юрă!

Ачалăхăмран вĕçсе тух,

инçе çулрисем те сана халĕ илтчĕр.

Ӳкес тенĕ чух, парăнас тенĕ чух

кăштах тĕлĕрсе каллех чĕр вăй илччĕр!

